
MAMLAKATIMIZDA TIJORAT 
BANKLARINI TASHKIL 
ETISHNING HUQUQIY 

ASOSLARI

Masharipov Maxmud Bekturdiyevich
Mikrokreditbank	ATB	Amaliyot	Boshqarmasi	Bosh	buxgalteri

Annotatsiya:	Ushbu	maqolada	muallif	tomonidan	tijorat	banklari	faoliyatini	tashkil	etishning	huquqiy	masalalari	yoritilgan	
bo‘lib,	qonuniy	jihatlari	asoslab	berilgan.	Statistik	tahlillar	asosida	banklarning	ulushihamda	daromadlari	tahlili	o‘rganilgan.

Kalit	so‘zlar:	Tijorat	banklari,	mijoz,	huquqiy	qoidalar,	moliyaviy	barqarorlik.
Abstract:	In	this	article,	the	author	describes	the	legal	issues	of	the	organization	of	commercial	banks,	and	explains	the	
legal	aspects.	On	the	basis	of	statistical	analysis,	the	analysis	of	banks'	profits	in	shares	was	studied.

Key	words:	Commercial	banks,	customer,	legal	regulations,	financial	stability.
Аннотация:	В	данной	статье	автор	описывает	правовые	вопросы	организации	коммерческих	банков,	а	также	пояс-
няет	правовые	аспекты.	На	основе	статистического	анализа	изучен	анализ	прибыли	банков	в	акциях.

Ключевые	слова:	Коммерческие	банки,	клиент,	правовое	регулирование,	финансовая	стабильность.

K I R I S H
O‘zbekiston	 Respublikasi	 iqtisodiyotini	 yuqori	 va	 barqaror	 sur’atlarda	 o‘sishini	 va	 raqobatbardoshligini	

ta’minlash	mamlakat	bank	tizimining	va	uning	muhim	tarkibiy	qismi	bo‘lgan	tijorat	banklari	faoliyatining	barqa-
rorligini	 ta’minlash	 zaruriyatini	 yuzagakeltiradi.	 Iqtisodiyotni	 raqamlashtirish	 sharoitida	 O‘zbekiston	 banklar	
faoliyatini	tizimi	tashkil	etish	hamda	ishonchliligi	va	barqaror	rivojlanishini	ta’minlash	qolaversa,	tashqi	inqiroz	
holatlarining	salbiy	ta’siriga	uchramaslikning	oldini	olish	muhim	ahamiyatga	egadir.	O‘zbekiston	Respublikasi	
Prezidentining	2020-yil	12-mayda	qabul	qilingan	“2020–2025-yillarga	mo‘ljallangan	O‘zbekiston	Respublikasi-
ning	bank	tizimini	isloh	qilish	strategiyasi	to‘g‘risida”gi	Farmoni	ushbu	masalalarni	yechishga	qo‘yilgan	muhim	
qadam	bo‘ldi.	Farmonga	muvofiq	banklar	faoliyatini	tashkil	etishda	qonuniy	yo‘lga	qo‘yish,	banklar	tomonidan	
ko‘rsati-layotgan	moliyaviy	xizmatlarning	ommabopligini	oshirish,	banklarning	hududlarga	kirib	borishini	ken-
gaytirish	va	barcha	aholi	punktlarida	bir	xil	turdagi	xizmatlar	ko‘rsatilishini	taʼminlash	bo‘yicha	qo‘shimcha	cho-
ralar	 ko‘rilishi	 ustuvor	 vazifalar	 sifatida	belgilab	olindi.	Mamlakatimizda	 faoliyat	 yuritayotgan	40	ga	 yaqin	 ta	
tijorat	banklarining	bajarayotgan	operatsiyalari	va	ko‘rsatayotgan	xizmat	turlari	hamda	ajratayotgan	kreditlari	
iqtisodiyotni	rivojlantirishda	muhim	ahamiyat	kaasb	etmoqda.

A D A B I Y O T L A R  S H A R H I 
Iqtisodchi	olimlar	banklar	faoliyati	to‘g‘risidagi	fikrlarini	quyidagicha	izohlamoqda.
AQShning	Kolumbiya	universiteti	professori	F.Mishkinning	xulosasiga	ko‘ra,	“tijorat	banklarining	barqaror-

ligini	ta’minlashda	moliyaviy	innovatsiyalarga	asosiy	e’tiborni	qaratish	lozim.	Foiz	stavkalarining	sezilarli	dara-
jada	tebranishi	yangi	moliyaviy	mahsulotlarga	bo‘lgan	talabning	o‘zgarishiga	bevosita	va	kuchli	ta’sir	qiluvchi	
muhim	iqtisodiy	omil	hisoblanadi”1,	–	deydi.

AQShlik	 taniqli	 iqtisodchi	olim	Edvin	Dj.	Dolan	“tijorat	banklarining	moliyaviy	barqarorligini	 ta’minlashda	
asosiy	 e’tibor	 yuqori	 likvidli	 aktivlar	 bilan	 yuqori	 daromadli	 aktivlar	 o‘rtasidagi	 nisbatning	 oqilona	 darajasini	
ta’minlash	lozim”2,	deb	hisoblaydi.

1	 Мишикн	 Ф.С.	 Экономическая	 теория	 денег,	 банковского	 дела	 и	 финансовых	 циклов.	 7-е	 изд.	 Пер.	 с	 англ.	 –	 М.:	 ООО	
“И.Д.Вильямс”,	2013.	–	С.295.

2	 Edwin	G	Dolan.	Journal	of	Comparative	Economics,	Volume	2,	Issue	4,	December	1978,	Pages	407-408.	https://www.sciencedirect.
com/science/article/pii/0147596778900185.

Xalqaro	tiklanish	va	taraqqiyot	banki	ekspertlarining	tavsiyasiga	ko‘ra,	“tijorat	banklari	yalpi	daromadlar-
ining	umumiy	hajmida	foizli	daromadlarning	salmog‘i	kamida	70	foiz	bo‘lishi	kerak”3,	–	degan	fikrni	ilgari	sur-
moqda.

Mahalliy	 iqtisodchilardan	 A.	 Abdullayev	 “tijorat	 banklarining	 likvidlilik	 darajasini	 baholash	 mexanizmini	
tizimli	usullardan	foydalangan	holda	bank	tizimining	moliyaviy	barqarorligini	ta’minlash	zarur”4,	deb	ta’rif	bergan.	

T A D Q I Q O T  M E T O D O L O G I YA S I
Maqolada	muallif	tomonidan	ilmiy,	iqtisodiy	hamda	statistic	tahlillar	amalga	oshirilgan	bo‘lib,	analiz-sintez	

metodlaridan	foydalanilgan

T A H L I L  V A  N A T I J A L A R  M U H O K A M A S I
Yuqorida	ta’kidlab	o‘tkanimizdek	bank	-	bu	tijorat	muassasi	bo‘lib,	jismoniy	va	huquqiy	shaxslarning	bo‘sh	

pul	mablag‘larini	jalb	qilish	va	ularni	o‘z	nomidan,	to‘lov,	muddatlilik,	qaytib	berish	sharti	asosida	joylashtirish	
operatsiyalarini	va	boshqa	bank	operatsiyalarini	bajaradi.	O‘zbekiston	Respublikasining	“Banklar	va	bank	faoli-
yati	to‘g‘risida”gi	Qonunida	bankka	quyidagicha	taʼrif	berilgan:

“Bank	–	tijorat	tashkiloti	bo‘lib,	bank	faoliyati	deb	hisoblanadigan	quyidagi	faoliyat	turlari	majmuini	amalga	
oshiradigan	yuridikshaxsdir:

●	 yuridik	va	jismoniy	shaxslardan	omonatlar	qabul	qilish;
●	 qabul	qilingan	mablag‘lardan	tavakkal	qilib	kredit	berish;
●	 investitsiyalash	uchun	foydalanish;
●	 to‘lovlarni	amalga	oshirish.
Demak,	bank	–	bu	pul	mablag‘larini	o‘zida	mujassamlashtiruvchi	va	jamg‘aruvchi,	kredit	beruvchi,	pul	hiso-

bini	olib	boruvchi,	pul	va	qimmatli	qog‘ozlarni	emissiya	qiluvchi,	oltin	va	chet	el	valyutalari	bilan	operatsiyalarni	
bajaruvchi	yirik	muassasadir.

Tijorat	 banklarining	 yuridik	 shaxs	 sifatida	 faoliyati	 omonatchilar,	 kreditorlar,	 umuman,	 davlat	 va	 jamiyat	
manfaatlariga	jiddiy	daxldor	bo‘lganligi	tufayli	uning	tashkil	topishi	uzoq	davom	etadigan	jarayon	hisoblanadi.	
Shu	vaqt	ichida	bo‘lg‘usi	ta’sischilar	o‘rtasida	o‘zaro	munosabatlar	o‘rnatiladi,	bank	ustav	kapitali	uchun	zarur	
bo‘lgan	mablag‘lar	 tayyorlanadi,	 rahbar	 shaxslar	 zarur	 hujjatlar	 tayyorlaydi,	 tegishli	 tekshiruvdan	 o‘tkaziladi	
va	hokazolar.	Bozor	munosabatlarini	qaror	 topishi	va	 rivojlanishi	bozor	 iqtisodiyoti	 infratuzilmasining	muhim	
tarkibiy	 qismi	 hisoblangan	 bank	 tizimi	 va	 ular	 faoliyatini	 boshqarishning	 qonuniy	 asoslarini	 shakllantirish	
zaruratini	keltirib	chiqardi.	Bank	va	bank	faoliyatiga	oid	huquqiy	 islohotlar	respublikamizda	bozor	 iqtisodiyoti	
jara	yonlariga	moslashayotgan	hozirgi	 rivojlanish	davri	bilan	uzviy	bog‘liq	holda	vujudga	kelmoqda.	Huquqiy	
ta’minot	bank	menejmentining	muhim	elementi	hisoblanib,	banklar	faoliyatini	boshqarishning	huquqiy	asosla-
rini	belgilab	beradi.	Har	qanday	munlsabatlar	singari	banklar	va	ularning	boshqa	sub’ektlar	bilan	bo‘ladigan	
munosabatlari	albatta	huquqiy	asosga	ega	bo‘lishi	lozim.	Chunki	bank	va	mijozlar	o‘rtasida	yuzaga	keladigan	
turli	holatlar	ma’lum	bir	me’yorlar	asosida	muvofiqlashtirilishi	lozim.	Bu	esa,	o‘z	navbatida	huquqiy	asosni	shak-
llantirishni	talab	qiladi.	Tijorat	banklarini	ruyxatga	olish	va	litsenziyalash	O‘zbekiston	Respublikasining	Tijorat	
banklarini	tashkil	etish	va	tugatishning	huquqiy	asoslari	“Banklar	va	bank	faoliyati	to‘g‘risida”gi	qonunda	ifoda-
langan.	Shuqonunning	2-bobi	“Banklarni	tashkil	etish	va	ular	faoliyatini	tugatishtartibi”	deb	nomlanib	o‘z	ichiga	
13	modda	(7-19	moddalar)ni	oladi	.Tijorat	banklari	tashkil	etilishining	huquqiy	asoslari	bir	nechta	asosiy	huquqiy	
normativ	hujjatlar	asosida	tartibga	solinadi.	Jumladan:

■	 O‘zbekiston	Respublikasining	“Fuqarolik	Kodeksi”,	1996.
■	 O‘zbekiston	Respublikasining	“O‘zbekiston	Respublikasi	Markaziy	banki	to‘g‘risida”gi	Qonun,	1995;
■	 O‘zbekiston	Respublikasining	“Banklar	va	bank	faoliyati	tug‘risida”gi	Qonun,	1996;
■	 O‘zbekiston	Respublikasi	Markaziy	bankining	“Banklarni	ro‘yxatga	olish	va	ularga	litsenziya	berish	tar-

tibi	to‘g‘risida”gi	№	22-sonli	nizom,	1998.
■	 O‘zbekiston	Respublikasi	Markaziy	banki	 “Bank	ustav	kapitali	miqdorini,	 aksiyadorlar	 tarkibini,	 bank	

nomi	 va	manzilini	 o‘zgartirish,	 ustavga	 kiritilgan	 o‘zgartirish	 va	 qo‘shimchalarni	 ro‘yxatdan	 o‘tkazish	
tartibi	to‘g‘risida”	gi	426-sonli	nizom,	1998;

■	 O‘zbekiston	Respublikasi	Markaziy	banki	“O‘zbekiston	Respublikasi	hududida	chet	el	banklari	vakolat-
xonalarini	ochish,	ularni	ro‘yxatdan	o‘tkazish	va	akkreditatsiyalash	tartibi	to‘g‘risida”	gi	241-sonli	nizom,	
1996	

■	 O‘zbekiston	Respublikasi	Markaziy	banki	 “Tijorat	banklariga	47	chet	el	 valyutasidagi	operatsiyalarni	
amalga	oshirish	uchun	litsenziyalar	berish	tartibi”dagi	31-sonli	nizom,	1998.

3	 Макнотон	Д.	Банковские	учреждения	в	развивающихся	стран.	Пер.	с	англ.	–	Вашингтон:	ИЭР,	1994.
4	 Abdullayev	A.Ya.	Tijorat	banklarining	likvidlilik	darajasini	baholash	mexanizmini	takomillashtirish.	“Iqtisodiyot	va	innovasion	texnologi-

yalar”	ilmiy	elektron	jurnali.	№	1,	yanvar-fevral,	2019	yil

■	 “Aksiyadorlik	 jamiyatlari	 va	 aksiyadorlarning	 huquqlarini	 himoya	 qilish	 to‘g‘risida”gi	 Qonun,	 O'RQ-
370-сон	06.05.2014.

Bu	kabi	hujjatlar	orqali	 tijorat	banklarining	 faoliyat	asoslarini	o‘rganish	mumkin.	Huquqiy	asoslarini	yori-
tishda	esa	ularni	4	ta	bo‘limga	bo‘lib	o‘rganamiz.	Ular	quyidagilar:

■	 Kodeks	va	qonunlar.	Biz	yuqorida	keltirib	o‘tgan	qonunlar	1-blokka	kiritiladi.
■	 O‘zbekiston	Respublikasi	Prezidentining	Farmonlari,	Qarorlari,	O‘zbekiston	Respublikasi	Vazirlar	Mah-

kamasining	qarorlari	kiritiladi.
■	 Qonun	 osti	 hujjatlarni	 ishlab	 chiquvchi	 davlat	 organlari	 –	O‘zbekiston	Respublikasi	Markaziy	 banki,	

Soliq	qo‘mitasi,	Moliya	vazirligi	va	boshqa	shu	kabi	organlar	tomonidan	ishlab	chiqiladigan	yo‘riqnoma,	
nizom	va	tartiblar	kiradi.

■	 Tijorat	banklari	tomonidan	mustaqil	ishlab	chiqiladigan	ichki	tartib	va	siyosatlari	kiradi.
Banklar	ichki	tartib	va	siyosatini	amaldagi	qonunchilikka	muvofiq	ishlab	chiqadi	va	o‘z	faoliyatida	ulardan	

foydalanadi.	Bank	va	mijozlar	o‘rtasidagi	munosabatlarni	huquqiy	tartibga	solish,	ularni	ilmiy	va	amaliy	jihatdan	
tahlil	qilish	dolzarb	masalalardan	bo‘lib,	ushbu	muammolarni	 rivojlangan	mamlakatlarning	bank	qonunchiligi	
bilan	 solishtirish	 asosida	 ularni	 tajribasini	 o‘rgangan	 holda	 xulosa	 va	 tavsiyalar	 berish,	 respublikamiz	 bank	
qonunchiligini	takomillashtirishga	xizmat	qiladi.	O‘zbekiston	Respublikasining	qonunchilik	hujjatlariga	muvofiq	
O‘zbekiston	Respublikasi	hududida	banklarni	ro‘yxatga	olish	va	ularga	bank	operatsiyalarini	amalga	oshirish	
huquqini	beruvchi	litsenziya	berish	tartibini	Markaziy	bank	belgilaydi.	Tijorat	banklarini	tashkil	etish	va	tugatish-
ning	 huquqiy	 asoslari	 bo`lib,	 “O‘zbekiston	Respublikasining	Markaziy	 banki	 to‘g‘risida”gi,	 “Banklar	 va	 bank	
faoliyati	to‘g‘risida”	,	“Aksiyadorlik	jamiyatlari	va	aksiyadorlarning	huquqlarini	himoya	qilish	to‘g‘risida”	va	“Qim-
matli	 qog‘ozlar	bozori	 to‘g‘risida”gi	qonunlari	hisoblanadi.	 “Banklar	 va	bank	 faoliyati	 to‘g‘risida”gi	qonunning	
2-bobi	“Banklarni	tashkil	etish	va	ular	faoliyatini	tugatish	tartibi”	deb	nomlanib	o‘z	ichiga	13	modda	(7-19	mod-
dalar)ni	oladi.	Banklar	 respublika	hududida	o‘z	 faoliyatlarini	Markaziy	bank	 tomonidan	beriladigan	 litsenziya	
asosida	amalga	oshiradilar.	Banklarga	litsenziya	berish	O‘zbekiston	Respublikasining	“Banklar	va	bank	faoli-
yati	to‘g‘risida”,	“O‘zbekiston	Respublikasi	Markaziy	banki	to‘g‘risida”,	“Aksionerlik	jamiyatlari	va	aksiyadorlar	
huquqini	himoya	qilish	to‘g‘risida”gi	qonunlari	hamda	bankka	oid	me’yoriy	hujjatlarda	belgilangan	talablar	aso-
sida	 amalga	 oshiriladi.	 Tijorat	 banklarini	 tashkil	 qilish	 “Banklarni	 ro‘yxatga	 olish	 va	 ularga	 litsenziya	 berish	
tartibi	to‘g‘risida”gi	703-sonli	Nizom	asosida	olib	boriladi.	Ushbu	nizomda	O‘zbekiston	Respublikasi	hududida	
banklarni	 ro‘yxatga	 olish	 va	 ularga	 litsenziya	 berish	 tartibi	 hamda	 shartlari	 belgilab	 qo‘yilgan	 bo‘lib,	 tijorat	
banklari	 ochiq	 yoki	 yopiq	 turdagi	 aksionerlik	 jamiyatlari	 shaklida	 tashkil	 etilishi	mumkin.	Yuridik	 va	 jismoniy	
shaxslar,	jumladan,	chet	ellik	yuridik	va	jismoniy	shaxslar	bank	muassislari	va	aksiyadorlari	bo‘lishi	mumkin.	
Banklarning	qayta	ro‘yxatdan	o‘tkazilayotgan	banklar	ustav	kapitalida	ishtirok	etishiga	yo‘l	qo‘yilmaydi,	xorijiy	
kapital	ishtirokidagi	banklar	va	sho‘‘ba	banklarni	tashkil	etish	hollari	bundan	mustasno.	Bir	yuridik	yoki	jismoniy	
shaxs	yoxud	bitim	orqali	o‘zaro	bog‘langan	yoki	bir-birining	mol-mulkini	nazorat	qiluvchi	bir	guruh	yuridik	va	
jismoniy	shaxslar	tomonidan	bir	yoki	bir	nechta	bitim	natijasida	bank	aksiyalarining	besh	foizidan	ortig‘i	sotib	
olinsa,	bu	haqda	Markaziy	bankka	xabar	berilishi,	yigirma	foizidan	ortig‘i	sotib	olinsa,	Markaziy	bankdan	oldin-
	dan	rozilik	olinishi	lozim.	

Agar	shaxs	yuridik	shaxsni	boshqarish	yoki	uning	siyosatiga	katta	ta’sir	o‘tkazish	imkoniyatiga	ega	bo‘lsa,	u	
bunday	yuridik	shaxs	mulkini	nazorat	qiluvchi	hisoblanadi.	Bunda	shaxs	quyidagi	hollarda	katta	ta’sir	o‘tkazuv-
	chi	hisoblanadi:	Mazkur	yuridik	shaxsning	yirik	ishtirokchisi	bo‘lsa;	aksiyadorlar,	rahbariyat	yoki	 ishtirokchilar	
bilan	rasmiy	ravishda	bitim	tuzib	yoxud	boshqa	tarzda	huquqiy	shaxs	faoliyatiga	rahbarlik	qilish	yoki	uni	bosh-
qarish	imkoniyatiga	ega	bo‘lsa.	Yuridik	shaxsning	yirik	aksiyadori	yoki	ishtirokchisi	deganda	o‘zaro	bitim	bilan	
bog‘langan	va	ushbu	yuridik	shaxs	ustav	kapitali	yoki	ovoz	beruvchi	aksiyalarining	10	va	undan	ortiq	foiziga	
to‘g‘ridan-to‘g‘ri	yoki	vositali	tarzda	egalik	qiluvchi	bir	yoki	bir	necha	shaxslar	tushu	niladi.	To‘g‘ridan-to‘g‘ri	egalik	
qilish	deganda	aksiyador	(ishtirokchi)	tomonidan	ovoz	beruvchi	aksiyalarga	bevo	sita	egalik	qilish	tushuniladi.	
Vositali	tarzda	egalik	qilish	deganda	yuridik	shaxs	ovoz	beruvchi	aksiyalariga	sho‘ba	korxonalar	va	jamiyatlar	
orqali	egalik	qilish	tushuniladi.	

Shuningdek,	ikki	va	undan	ortiq	shaxslar	rasmiy	bitim	asosida	harakat	qilsa	yoki	bank	aksiyalariga	jamoa	
bo‘lib	to‘g‘ridan-to‘g‘ri	yoxud	bilvosita	egalik	qilish	maqsadida	ongli	ravishda	parallel	birgalikdagi	faoliyatni	olib	
borish	hollari	mavjud	bo‘lsa	ular	bank	aksiyalariga	egalik	qilish	maqsadida	bitim	bilan	o‘zaro	bog‘langan	shaxs-
	lar	hisoblanadi.	Agar	bir	shaxs	va	boshqa	yuridik	shaxs	bank	aksiyalariga	to‘g‘ridan-to‘g‘ri	yoki	bilvosita	egalik	
qilsalar,	hamda	mazkur	shaxs	ushbu	yuridik	shaxsning	yirik	 ishtirokchisi	yoki	bunday	shaxsning	boshqaruvi,	
kuzatuv	kengashi	a’zosi	yoxud	vakili	bo‘lsa,	mazkur	shaxs	yuridik	shaxs	bilan	kelishuv	asosida	faoliyat	yurituv-
	chi	 hisoblanadi.	 Quyidagi	 ikki	 yoki	 undan	 ortiq	 shaxslar	 bir-biri	 bilan	 kelishuv	 asosida	 faoliyat	 yurituvchilar	
hisoblanadi:	 agarda	 ular	 ushbu	 barcha	 shaxslarning	 yirik	 ishtirokchisi,	 a’zosi	 (sherigi)	 yoki	 yuridik	 vakili	 hi	-
soblangan	hech	bo‘lmaganda	bir	shaxs	bilan	bog‘liq	bo‘lsa;	agar	ular	bank	aksiyalari	egasi	hamda	ayni	vaqtda	
o‘sha	yuridik	shaxsning	boshqaruvi,	kuzatuv	kengashi	a’zosi,	yirik	ishtirokchisi	(sherigi)	yoki	yuridik	vakili	bo‘lsa	
(mazkur	bankdan	tashqari)	yoxud	ushbu	shaxslar	yaqin	qarindosh	bo‘lsa.	Shaxsning	yaqin	qarindoshlari	tur-
mush	o‘rtog‘i	(eri	yoki	xotini),	ota-onasi,	farzandlari	(jumladan,	o‘gay),	aka-ukalari	va	opa-singillari	hisoblanadi.	

Mazkur	hujjatlar	bu	shaxslar	tomonidan	bunday	miqdordagi	aksiyalar	jamoaviy	tarzda	sotib	olingunga	qadar	
taqdim	etilishi	lozim.	Bunday	mulk	bu	shaxslar	tomonidan	bir-biriga	bog‘liq	bo‘lmay	va	bir-birini	xabardor	qilmay	
sotib	olinishi	hollari	bundan	mustasno.	Bank	muassislari	u	ro‘yxatga	olingan	kundan	boshlab	bir	yil	mobaynida	
bank	aksiyadorlari	 tarkibidan	chiqishga	haqli	emaslar.	Bank	muassislari	benuqson	 ishbilarmonlik	va	shaxsiy	
obro‘-e’tiborga	ega	bo‘lishlari	lozim.

Endi	mamlakatimizda	mavjud	banklar	 faoliyatining	 statistik	 tahliliga	 e’tibor	 qaratadigan	bo‘lsak,	 tarkibiy	
tuzilishi	ko‘ra	quyidagi	diagrammada	keltirib	o‘tilgan.

1-diagramma: O‘zbekistonda banklar sektorlarining umumiy nisbatdagi ulushi
Manba:	Jadval	statistik	ma’lumotlar	asosida	muallif	tomonidan	tayyorlandi.

Banklar	faoliyatini	tahliliga	ko‘ra,	2022-yil	yakunlari	bo‘yicha	bank	tizimi	sof	foydasi	10	trln	so‘mni	tashkil	
etib,	2021-yilga	nisbatan	2,6	barobarga	yoki	6,1	trln	so‘mga	o‘sgan.	Bunda,	o‘sish	darajasiga	sof	foizli	(7,6	trln	
so‘m)	va	foizsiz	daromadlar	(9,1	trln	so‘m)	ijobiy	taʼsir	ko‘rsatgan	bo‘lsa,	operatsion	xarajatlar	(3,9	trln	so‘m),	
soliq	to‘lovlari	(1,1	trln	so‘m)	va	ehtimoliy	yo‘qotishlarga	qarshi	zaxiralar	(5,5	trln	so‘m)	salbiy	taʼsir	ko‘rsatgan.

1-rasm: Banklarning 2021-2022-yillar mobaynidagi daromadlari tahlili

Ko‘rinib	 turibdiki,	 Foizli	 daromadlar	 48,6	 trln	 so‘mni	 tashkil	 etib,	 uning	 tarkibida	 boshqa	 banklarga	 joy-
lashtirilgan	mablag‘lardan	olingan	daromadlar	2,1	trln	so‘mga	(2,6	barobarga),	qimmatli	qog‘ozlardan	olingan	
daromadlar	1,6	trln	so‘mga	(2,2	barobar),	kreditlar	va	mijozlar	majburiyatlaridan	olingan	daromadlar	esa	10	trln	
so‘mga	(31,5	foizga)	oshgan.

Bundan	tashqari,	kredit	va	lizing	operatsiyalari	bo‘yicha	olingan	foizli	daromadlarning	umumiy	foizli	daro-
madlardagi	ulushi	2019-2022-yillarda	kamayish	tendenditsiyasiga	ega	bo‘lib,	96	foizdan	87	foizga	tushgan.	Bu	
jarayon,	banklar	aktivlari	tarkibida	sezilarli	diversifikatsiya,	xususan	banklarga	joylashtirilgan	mablag‘lar	ulush-
ining	7	foiz	bandga	oshib,	16	foizga	yetganligi,	qimmatli	qog‘ozlarga	qilingan	investitsiyalar	ulushining	4	foiz	
bandga	o‘sib,	5	foizni	tashkil	etganligi	bilan	izohlanadi.

X U L O S A  V A  T A K L I F L A R  
Yuqorida	ta’kidlab	o‘tilgan	ma’lumotlardan	shunday	xulosaga	kelinadiki,	har	qanday	mamlakatda	banklar	

faoliyatini	to‘g‘ri,	tizimli	tashkil	qilish	hamda	ularning	qonuniy	hamda	moliyaviy	barqarorligini	ta’minlash	ustuvor	
vazifalardan	 hisoblanadi.	 Maqolada	 ham	 aynan	 banklar	 faoliyayini	 tashkil	 qilishning	 huquqiy	 masalalariga	
e’tibor	qaratilgan	bo‘lib,	ularning	faoliyatini	kafolatlovchi	Qonunlar,	farmonlar	,	qonunosti	hujjatlar,	qarorlar	va	
nizomlarga	alohida	urg‘u	berilgan.	Bundan	tashqari	ularning	qo‘llash	mexanizmlarga	ham	to‘xtalib	o‘tilgan.	

